
মহাকোপে নৰনাথে সবাতো সোধন্ত।

কোন থানে আছে সৰ্প কৰিবোহো অন্ত॥

কুলিশ বাসুকী সৰ্প মাৰিবো তহিত।

মণিক আনিবো আৰো আনিবো অমৃত॥৪৬৭

মোৰ বাপ ধনঞ্জয় আছয় মৰিয়া।

সাপে কি থাকিব ভালে মণিক নিদিয়া॥

কৃষ্ণৰ সেৱক ধৰ্ম্মৰাজাৰ অনুজ।

তাহাঙ্ক জীয়ান্তে মোৰ পৰাক্ৰম বুজ॥৪৬৮

সূতা হেন কৰিবোহো বৰ বৰ সাপ।

মণি আনি তেবেসে জীয়াইবো মোৰ বাপ॥

সবাহাঙ্কে জীয়াইবো যতেক আছে মৰি।

ত্ৰৈলোক্যৰ যত সাপ তাক থৈবো মাৰি॥৪৬৯

অনন্তক লাগি যদি যুজন্ত শঙ্কৰ।

ইষ্টদেৱ বুলি তাঙ্ক কৰিবো কাতৰ॥

তথাপিতো শিৱে যদি নছাৰয় যুজ।

তাহাকো জিনিবো মোৰ পৰাক্ৰম বুজ॥৪৭•

এহি বুলি বাপৰ শৱক ৰক্ষা থই।

পাতালপুৰৰ বাট ভেন্টিলেক গই॥

ঢাক ঢোল মৃদঙ্গ কৰয় কোলাহল।

উসমিস লাগি গৈল সকলে পাতাল॥৪৭১

অনন্ত ৰাজাৰ বাট ভেন্টিলেক আছে।

ধৃতৰাষ্ট্ৰ মন্ত্ৰীক মাতিলা ৰাজা পাচে॥

